
TOG’NING YUQORI MINTAQALARIDA O’SUVCHI YOVVOYI DORIVOR O’SIMLIKLARNING NEMATODOFAUNASI VA UNING SHAKLLANISH XUSUSIYATLARI

	Tog’larning dengiz sathidan 1600-2000 metr balandlikdagi mintaqalarida o’ziga xos ekologik muhit mavjudki, bunday sharoitda o’suvchi turli-tuman o’simliklar, jumladan yovvoyi dorivor o’simliklarning ham o’ziga xos fitonematodalari faunasi shakllangan bo’ladi. Bunday faunani o’rganish va olingan ma’lumotlarni tahlil qilish o’z-o’zidan ravshanki ham nazariy va ham amaliy ahamiyatga ega. Ushbu yo’nalishda Zarafshon tog’ tizmasining pastki mintaqalari va tog’ oldi hududlarida tarqalgan yovvoyi dorivor o’simliklarning ayrim turlarini nematodofaunasini o’rganishga qaratilgan, lekin to’la bo’lmagan ba’zi ma’lumotlar bor. (To’laganov A.T., 1958; Adilova N. B., 1981; Hakimov N.X., 2008). 
	Zarafshon tog’larining baland mintaqalaridan biri Omon qo’ton maskani tarkibiga kiruvchi Taxta qoracha manzili hududida tarqalgan ayrim yovvoyi dorivor o’simliklardan bo’yimodaron, sariq andiz, dorivor qoqio’t,  oddiy sachratqi, tog’ rayhoni, dorivor gulxayri va sariq qashqarbeda kabilar tadqiqot obyekti sifatida tanlab olindi. Ushbu o’simliklardan va ularning  rizosferasi tuprog’ining 20 sm gacha chuqurlikdagi qatlamlaridan 280 ta namunalar olinib, laboratoriya sharoitida kayta ishlov berilib, Bermanning voronkali usulidan foydalanib, nematodalar ajratib olindi va 4% li formalin eritmasida fiksasiyalandi.
	Fiksasiyalangan nematodalar terib olinib, gliserin-spirt aralashmasida tozalanib, vaqtinchalik mikropreparatlar tayyorlanib, ularning turlari hamda individalari miqdori aniqlab olindi.
	Tadqiqiot ishlari jarayonida obyekt qilib olingan yovvoyi dorivor o’simliklarda topilgan nematodalar 66 turni tashkil etdi. Turlarni taksonomik birliklar bo’yicha tahlil qilganimizda, ular nematodalar (Nematoda) sinfining uchta (Chromodorea, Adenophorea, Rhabditea) kenja sinfi va 8 ta (Plectida, Monhysterida, Enoplida, Mononchida, Dorylaimida, Rhabditida, Aphelenchida, Tylenchida) turkumlariga mansibligi aniqlandi. Har bir turkumning tarkibidagi turlar soniga e’tibor beriladigan bo’lsa, ularning anchagina qismi (56%) Tylenchida (21 tur) va Rhabditida (16 tur) ga mansubligi ma’lum  bo’ldi. Aphelenchida va   Dorylaimida turkumlari 9-10 tadan, qolgan turkumlar esa 1-2 turlarga ega bo’lishi aniqlandi. Sistematik ro’yxatda ayrim avlodlar, jumladan Eudorylaimus, Panagrolaimus, Aphelenchoides, Tylenchus, Ditylenchus kabilar o’zalarining 3-6 tadan turlari bilan namoyon bo’lishdi. 
Tadqiqot olib borilgan hudud sharoitida dorivor o’simliklarning nematodofaunalari tarkibini tahlil qiladigan bo’lsak, ularning vegetativ a’zolari va rizosferalari tuprog’ida topilgan turlar soni va individlari miqdori deyarli bir xil, lekin shunday bo’lsa ham ayrim farq qiluvchi hususiyatlar bo’lishi aniqlandi. Masalan, bo’ymodaron va dorivor qoqio’tning nematodofaunasi 30-31 turdan iborat bo’lsa, sariq andiz, oddiy sachratqi va tog’ rayxonida-27-28 tur, dorivor gulxayri va sariq qashqarbeda faunalari 25-26 turdan iborat bo’ldi. Bundan tashqari har bir o’simlik turi o’zining xususiy turlariga ham ega ekanligi aniqlandi. Masalan, bo’yimodoron faunasi uchun xarakterli tur Notylenchus abulbobus hisoblansa, sariq andiz faunasi uchun harakterli turlar Neotylenchus consobrinus va Radopholus similis dan iborat bo’ldi. Bunday xususiy turlar boshqa dorivor o’simliklar nematodofaunasida ham mavjud bo’ldi. Masalan, dorivor qoqio’t faunasida Plectus cirratus, Seinura oxiura, Nothotylenchus acris, Ditylenchus intermedius,  oddiy sachratqi uchun Eudorylaimus muchabbatae, Diplogaster rivalis, Lelenchus discrepans;  tog’ rayhoni   uchun Mylonchulus sigmaturus, Tylenchus filiformis, Neotylenchus intermedius;  dorivor gulxayri uchun Proteroplectus longicaudatus, Alaimus primitives va nihoyat sariq qashqarbeda uchun Panagrolaimus armatus, Seinura demani, Hexatylus viviparous kabilar aynan aytilgan o’simliklar faunasi uchun xos turlar hisoblanadi. 
Dorivor o’simliklarda topilgan nematodalar o’zlarining tarqalish darajasi va yashash joylari bilan ham farq qilishini kuzatish mumkin. Masalan bo’ymodaronning vegetativ a’zolari va rizosferasi tuprog’ida topilgan 31 turning 16 turi o’simlik tanasida, 15 turi esa faqat rizosfera tuprog’i qatlamlarida uchratildi. Lekin ushbu joyda shuni qayd qilish o’rinliki o’simlikning ildiz sistemasida uchratilgan turlarning 6 tasi yer usti qismlari va rizosfera tuprog’ida ham yashashi aniqlandi. Bunday turlarga Heterocephalobus elongatus, Chiloplacus lentus, Aphelenchoides parietinus, Ditylenchus destructor kabilarni ko’rsatish mumkin. Nematoda turlarining bunday holatda tarqalishini boshqa dorivor o’simliklar faunasida ham qayd etildi.
Dorivor o’simliklarda topilgan barcha nematodalarni o’simliklarga nisbatan munosabati va oziqlanish usuli hamda oziqa turiga binoan tuproqda erkin yashab, mikroorganizmlar bilan oziqlanuvchilar (pararizobiontlar), tuproqda yashab, organik chirindi bilan oziqlanuvchilar (saprobiontlar) va zamburug’ hamda o’simliklar shirasi (suyuq tirik to’qima) bilan oziqlanuvchi turlar yoki parazit fitonematodalarga ajratish mumkin. Tuproqda yashovchi ayrim turlar ham mavjudki, ular ba’zan o’simlik tanasiga kirib, uning to’qimalari bilan oziqlanishga o’tadi. Bunday turlar yarim saprobiont (devisaprobiont) lar deyilib, o’simlikka deyarli zarar keltirmaydi hamda kasallik (nematodoz) alomatlarini ham paydo qilmaydi.
Faunasi o’rganilgan yovvoyi dorivor o’simliklarning nematodalari tarkibida parazit fitonematodalar16 turni tashkil etdi. Lekin ular orasidan ayrimlari, jumladan soxta afelenx (Paraphelenchus pseudoparietinus), oddiy afelenx (Aphelenchoides parietinus), ayri dumli afelenx (A. bicaudatus) , poya nematodasi (Dutylenchus dipsaci), maysa pratilenxi (Pratylenchus pratensis)  kabilar deyarli barcha dorivor o’simliklarning vegetativ a’zolari va rizosfera tuprog’ida topildi. Parazit fitonematodalar tarkibini  tahlil qilar ekanmiz, hududda shimol bo’rtma nematodasi (Meloidogyne hapla) ning mavjudligi e’tiborni o’ziga jalb etadi. Tadqiqot obyektlaridan 2 tur yovvoyi dorivor o’simliklari- bo’yimodoron va sariq qashqarbedaning ildiz sistemasining bo’rtma nematodasi bilan kuchsiz zararlanganligi aniqlandi. Ushbu holat tog’ning yuqori mintaqasida o’suvchi ayrim yovvoyi o’simliklar ushbu parazitni o’zida saqlashda hamda keng maydonlarda (agrosenozlarda) tarqalishini ta’minlovchi tabiiy manba rolini bajarishi mumkin degan xulosaga ham olib keladi.
Bo’rtma nematodasidan tashqari hududda dorivor o’simliklar orasida ayrim parazit turlardan  Neotylenchus abulbosus, N. Consobrinus, Rodopholus simulis, Nothotylenchus acris kabilar hududda  juda ham siyrak yoki kam tarqalganligi ma’lum bo’ldi. Chunki ushbu parazitlar bo’yimodoron va qoqio’tning rizosferasi tuprog’ining 10-20 smli qatlamida topilda, boshqa dorivor o’simliklar faunasida ular uchratilmadi.
Xulosalar:
· Omon qo’ton maskaniga qarashli Taxta qoracha manzilining yuqori tog’ mintaqasida tarqalgan 7 tur yovvoyi dorivor o’simliklarning nematodafanasi 66 turni tashkil etdi.
· Dorivor o’simliklarning nematodofpunasini tarkibidagi parazit fitonematodalarning aksariyati o’z xo’jayinlarining vegetativ a’zolarida (ildiz sistemasida) va rizosfera tuprog’ining 0-10 sm li qatlamida joylashganligi qayd qilindi.
· Dorivor o’simliklari nematodafaunasini tashkil etuvchi turlarning 16 tasi (25%) parazit fitonematodalardan iborat bo’ldi, hamda ularning 5 ta turi hududda keng tarqalganligi aniqlandi.

